
Resolución do 7 de xullo de 2026, da Dirección Xeral de Ordenación e Innovación 

Educativa,  pola  que  se  convocan  os  premios  educativos  Innovagal  para  os 

centros docentes públicos da comunidade autónoma de Galicia para o ano 2026.

A Lei orgánica 2/2006, do 3 de maio, de educación, modificada pola LOMLOE, sitúa a 

innovación pedagóxica como un eixe estratéxico fundamental para a transformación 

e mellora do sistema educativo, facultando os centros escolares para adoptar plans 

de  traballo  e  experimentacións  no  exercicio  da  súa  autonomía.  Para  que  este 

impulso sexa efectivo, a normativa establece que as administracións públicas deben 

proporcionar os recursos necesarios e premiar o labor didáctico de maior calidade, 

facilitando así a difusión das mellores experiencias entre a comunidade escolar.

Neste  contexto,  a  presente  resolución  reafirma  de  xeito  firme  o  compromiso 

estratéxico  e  continuado  da  Consellería  de  Educación,  Ciencia,  Universidades  e 

Formación  Profesional  coa  innovación  educativa  nos  centros  públicos  da 

Comunidade Autónoma de Galicia. Esta xestión institucional non é illada, senón que 

consolida  e  estende  o  camiño  emprendido  no  curso  2020/2021  coa  primeira 

convocatoria dos Premios Innovagal. Estes galardóns representan o recoñecemento 

público e institucional ao esforzo, á calidade e ao labor didáctico das comunidades 

escolares.  Co  gallo  de  poñer  en  valor  este  mérito,  a  Consellería  asume  a 

responsabilidade  de  dotar  aos  centros  galardoados  das  achegas  económicas, 

materiais  e  humanas  precisas.  Deste  xeito,  garántese  a  sostibilidade  e  a 

continuidade  temporal  duns  proxectos  que  xa  forman  parte  do  patrimonio 

pedagóxico  de  Galicia,  transformando  este  prestixioso  recoñecemento  nun 

verdadeiro motor de estabilidade e progreso para as nosas aulas.

As propostas valoradas nesta orde destacan por aplicar metodoloxías activas que 

sitúan o alumnado como protagonista da súa aprendizaxe, fomentando o traballo en 

equipo e o liderado compartido. Trátase de enfoques interdisciplinarios deseñados 

para responder aos retos contemporáneos e plenamente aliñados cos Obxectivos de 

Desenvolvemento Sostible (ODS) da Axenda 2030, co fin de xerar melloras estables 

e replicables noutros contextos educativos.

De acordo co exposto anteriormente, esta Dirección Xeral

RESOLVE:

Primeiro. Obxecto

A presente resolución ten por obxecto convocar os Premios Innovagal para o ano 

2026  co  fin  de  recoñecer,  premiar  e  apoiar  as  boas  prácticas  en  materia  de 

innovación  educativa  desenvolvidas  polos  centros  docentes  públicos  non 

universitarios  dependentes  da Consellería  de Educación,  Ciencia,  Universidades e 

Formación  Profesional  (en  diante,  a  Consellería) .  Do  mesmo  xeito,  procúrase 

reforzar a traxectoria destes centros facilitando a difusión das súas experiencias de 

calidade, impulsando a aplicación de metodoloxías activas que sitúen o alumnado 

como protagonista da súa aprendizaxe e promovendo a sostibilidade, a igualdade e 

o traballo en equipo no marco dos Obxectivos de Desenvolvemento Sostible (ODS).

Segundo. Ámbito de aplicación e categorías de participación

1.  Poderán  concorrer  os  centros  abaixo  indicados  que  impartan  e  presenten 

proxectos  vencellados  ás  ensinanzas  de  Educación  Infantil,  Educación  Primaria, 

Educación Secundaria Obrigatoria, Bacharelato e Educación e Promoción de Persoas 

Adultas.

2. Establécense dúas categorías de participación por tipo de centro docente:

– Categoría A: Escolas de Educación Infantil, Colexios de Educación infantil e 

Primaria,  Colexios  de  Educación  Primaria,  Colexios  Rurais  Agrupados, 

Centros de Educación Especial.

– Categoría  B:  Centros  Públicos  Integrados,  Institutos  de  Educación 

Secundaria,  Aulas  Hospitalarias  e  Centros  de  Educación  e  Promoción  de 

Adultos.

Terceiro.  Premios e achega económica

1. O importe total destinado para esta convocatoria será de 40.000 € con cargo á  

aplicación orzamentaria 07.03.423A.640.1 da Consellería, dos orzamentos de 2026.

2. A distribución dos premios e os importes figuran na seguinte táboa:

Categoría Premio Importe

A

1º premio 10.000 €
2º premio 6.000 €
3º premio 3.000 €

Mención de honra 1.000 €

B
1º premio 10.000 €
2º premio 6.000 €
3º premio 3.000 €

Mención de honra 1.000 €
Total 40.000€

3. A comisión de valoración poderá declarar deserto algún premio.

4. Poderanse declarar premios ex aequo sen que iso constitúa unha modificación da 

contía total asignada a ese premio e categoría.

5.  Este  premio  é  compatible  coa  concesión  de  calquera  outro  do  que  sexan 

beneficiarios os centros participantes.

Cuarto. Documentación

1. Cada centro docente presentará unha única solicitude dentro das liñas temáticas 

recollidos no Anexo I:

2.  Para  participar  nesta  convocatoria,  cada  centro  docente  deberá  presentar  a 

seguinte documentación:

 Memoria  descritiva  na  que  se  recollan  as  actuacións  obxecto  da 

candidatura, segundo o modelo proposto no Anexo II.

 No  caso  de  que  se  inclúan  imaxes  de  menores,  achegarase  unha 

certificación, segundo o modelo do Anexo  III, na que conste que o centro 

conta coa autorización —asinada polo alumnado maior de 14 anos ou polas 

persoas representantes legais no caso de alumnado de idade inferior— para 

o uso desas imaxes. Este documento será asinado pola persoa responsable 

da dirección do centro.

 Vídeo de presentación da candidatura. O vídeo non superará os 3 minutos 

de duración e terá un tamaño máximo de 200 Mb.

Quinto. Presentación e prazo de solicitude

1. O prazo de presentación de solicitudes e documentación abrangue desde o día 

seguinte  ao  da  publicación  desta  resolución  na  web  da  Consellería 

(http://www.edu.xunta.gal/portal/) ata o 15 de outubro de 2026.

2. As candidaturas presentaranse a través da aplicación de Programas educativos 

(https://www.edu.xunta.gal/programaseducativos/).

3.  Durante o  prazo de solicitude,  o  centro docente deberá achegar,  a  través do 

apartado   “Anexos”  da  mesma aplicación,  a  memoria  descritiva  e  o  permiso  de 

utilización  de  imaxe  de  menores,  de  ser  o  caso.  Ambos  arquivos  estarán 

comprimidos nun único ficheiro .zip.

4.  O envío do vídeo realizarase exclusivamente a través do servizo Xuntarquivos 

(https://xuntarquivos.xunta.es/enviar-arquivos.html), dentro do prazo establecido no 

punto  1  deste  mesmo  apartado,  e  irá  dirixido  ao  enderezo  electrónico 

e  du.innova@edu.xunta.gal  . A opción da carga de arquivos mediante este servizo está 

limitada á Rede de Datos da Xunta de Galicia, polo que o envío deberá realizarse 

dende o centro docente.

Sexto. Criterios e comisión de selección

1. Valoraranse as candidaturas presentadas de acordo ao baremo que constitúe o 

Anexo IV da presente convocatoria.

2.  Constitúese  unha  comisión  de  selección,  creada  expresamente  ao  abeiro  da 

presente resolución,  á  que lle  corresponde o  exame,  valoración e  avaliación das 

candidaturas presentadas conforme aos criterios detallados no Anexo IV, así como a 

proposta de concesión de premios aos centros seleccionados.

3. A comisión de selección terá a seguinte composición:

3.1.  Presidencia:  a  persoa  titular  da  Subdirección  Xeral  de Inclusión  e 

Innovación Educativa, ou persoa en quen delegue.

3.2. Vogais:

– A persoa responsable da  Xefatura de  Servizo de  Innovación e Programas 

Educativos, ou persoa en quen delegue.

– A  persoa  responsable  da  Xefatura  do  Servizo  de  Avaliación  do  Sistema 

Educativo , ou persoa en quen delegue.

– A  persoa  responsable  da  Xefatura  do  Servizo  de  Apoio  Económico  da 

Dirección Xeral de Ordenación e Innovación Educativa, ou persoa en quen 

delegue.

– Dúas persoas asesoras do  Servizo de  Innovación e Programas Educativos, 

unha das cales actuará como secretaria.

4. Para a valoración das candidaturas, a comisión de valoración poderá requirir aos 

solicitantes  todos  aqueles  documentos  e  aclaracións  que  considere  necesarios, 

visitas ao centro e a defensa pública da súa memoria descritiva.

5. A presidencia poderá convocar as persoas expertas que estime conveniente, con 

voz pero sen voto, ás reunións da comisión para o asesoramento da mesma.

Sétimo. Resolución

1. Unha vez finalizado o prazo de presentación de solicitudes publicarase no portal 

educativo  da  Consellería  de  Educación,  Ciencia,  Universidades  e  Formación 

Profesional  (http://www.edu.xunta.gal)  a  listaxe  provisional  de  candidaturas 

admitidas  e  non  admitidas,  así  como  os  motivos  da  non  admisión  a  esta 

convocatoria. Nesa mesma listaxe requirirase aos centros cuxa solicitude presente 

defectos formais ou omisión dalgún documento esixido para que, nun prazo de cinco 

días hábiles contados a partir do día seguinte ao da súa publicación, emenden ou 

completen a documentación da solicitude mediante o procedemento indicado no 

apartado 5.3 desta resolución. De non o faceren, entenderase que desistiron da súa 

petición.

2.  As  emendas  realizaranse  enviando  a  documentación  requirida  ao  correo 

electrónico edu.innova@edu.xunta.gal  .   

3.  Unha  vez  rematado  o  prazo  para  a  presentación  de  emendas,  a  comisión  de 

selección  publicará  no  portal  educativo  da  Consellería  a  listaxe  definitiva  de 

candidaturas admitidas e non admitidas.

4. Valoradas as candidaturas admitidas, a comisión de selección elevará á persoa 

encargada da Dirección Xeral de Ordenación e Innovación Educativa a proposta de 

concesión dos premios.  Esta ditará resolución de concesión,  que se publicará no 

portal educativo da Consellería.

5.  Contra  esta  resolución  as  persoas  interesadas  poderán interpoñer  recurso de 

alzada  ante  o  conselleiro  de  Educación,  Ciencia,  Universidades  e  Formación 

Profesional  no  prazo  dun  mes,  contado  a  partir  do  día  seguinte  ao  da  súa 

publicación, de acordo co disposto nos artigos 121 e 122 da Lei 39/2015,  do 1  de 

outubro, do procedemento administrativo común das administracións públicas.

6. O prazo máximo para resolver este procedemento será de dous meses, que se 

contarán  a  partir  do  día  seguinte  ao  remate  do  período  de  presentación  de 

solicitudes. Se transcorrese o citado prazo sen que se ditase resolución expresa, 

poderanse entender desestimadas as solicitudes por silencio administrativo.

Décimo. Dotación económica, pagamento e xustificación

1. O pagamento das contías asignadas realizarase mediante transferencia á conta 

corrente que os centros teñan autorizada para gastos de funcionamento, a través 

da  habilitación  do  departamento  territorial  da  Consellería  correspondente,  nun 

único pagamento con cargo ao exercicio económico 2026.

2.  A  execución  dos  gastos  imputables  ás  achegas  concedidas  suxeitarase  ao 

seguinte:

2.1. O importe concedido a cada centro premiado deberá destinarse a sufragar 

gastos que estean debidamente xustificados e imputables á participación do 

centro nas prácticas innovadoras obxecto do premio.

2.2 Poderán imputarse os gastos realizados desde o 1 de setembro de 2026 ata 

o 30 de xuño de 2027.

2.3.  O  gasto  non  realizado  antes  do  remate  do  exercicio  económico 

incorporarase como remanente ao orzamento do centro correspondente ao 

ano  2027,  de  conformidade  co  disposto  no  artigo  5,  letra  h),  do  Decreto 

201/2003, do 20 de marzo, polo que se desenvolve a autonomía na xestión 

económica dos centros docentes públicos non universitarios.

3. Os centros xustificarán os gastos de acordo co establecido no Decreto 201/2003, 

do 20 de marzo,  polo que se desenvolve a autonomía na xestión económica dos 

centros docentes públicos non universitarios e na orde de 12 de xaneiro de 1988, 

pola que se regula a aprobación e xustificación de gastos de funcionamento dos 

centros  docentes  públicos  non  universitarios,  no  que  non  se  opoña  ao  mesmo 

segundo establece a disposición transitoria do mencionado decreto.

4.  As  facturas,  así  como  os  seus  xustificantes  de  pagamento,  quedarán  baixo 

custodia  e  responsabilidade  da  persoa  que  asuma  as  funcións  da  secretaría  do 

centro  a  disposición  da  Consellería  e  dos  órganos  de  control  financeiro  da 

Comunidade Autónoma para a realización das comprobacións oportunas no ámbito 

das súas respectivas competencias. A Consellería poderá solicitar información sobre 

os custos específicos derivados desta resolución,  polo que estes gastos deberán 

estar perfectamente identificados na conta de xestión do orzamento do centro.

5.  A  falta  ou  insuficiente  xustificación  do  gasto,  así  como  dos  compromisos 

establecidos nesta convocatoria poderá dar lugar á revogación ou modificación das 

achegas concedidas, coa conseguinte obriga de reintegro, sen prexuízo das demais 

responsabilidades que procedan.

Décimo primeiro. Difusión

1.  A presentación a esta convocatoria implicará tanto o compromiso dos centros 

premiados  na  participación  nas  accións  de  difusión  coma  a cesión  a  favor  da 

Consellería  dos  permisos  de  difusión  dos  materiais  educativos  relacionados  co 

desenvolvemento das prácticas innovadoras.

2. No caso de que os/as autores/as decidisen publicar os traballos premiados por 

outras  vías,  deberán  solicitar  o  permiso  correspondente  á  Dirección  Xeral  de 

Ordenación e Innovación Educativa.

3. Os materiais elaborados pasarán a ser propiedade da Consellería, conservando a 

autoría das persoas creadoras, co fin de servir como exemplo de boas prácticas, 

para o que deberán ser publicados cunha Licenza Creative Commons CC BY-NC-ND 

(Recoñecemento-NonComercial-SenObraDerivada):

4. Cando os centros fagan difusión dos traballos realizados nos seus espazos web, 

deberán  indicar  a  súa  participación  na  convocatoria  dos  Premios  en  Innovación 

Educativa “Innovagal” 2026.

Décimo  segundo.  Información  básica  sobre  protección  de  datos  de  carácter 

persoal

1. Os datos persoais obtidos neste procedemento serán tratados na súa condición de 

responsable pola Xunta de Galicia, Consellería de Educación, Ciencia, Universidades 

e  Formación  Profesional,  coas  finalidades  de  levar  a  cabo  a  tramitación 

administrativa que derive da xestión deste procedemento.

2.  O  tratamento  dos  datos  baséase  no  cumprimento  dunha  misión  en  interese 

público ou no exercicio de poderes públicos, conforme á normativa aplicable e as 

referencias recollidas en https://www.xunta.gal/información-xeral-proteccion-datos

3.  As persoas interesadas poderán solicitar ante o responsable do tratamento o 

acceso,  rectificación,  limitación  dos  seus  datos,  así  como  opoñerse  ao  seu 

tratamento, a través da sede electrónica da Xunta de Galicia ou presencialmente 

nos  lugares  e  rexistros  establecidos  na  normativa  reguladora  do  procedemento 

común,  segundo  se  detalla  en  https://www.xunta.gal/es/exercicio-de-dereitos. 

Contacto coa persoa delegada de protección de datos e información adicional en 

https://www.xunta.gal/es/informacion-xeral-proteccion-datos  .  

4. Contacto coa persoa delegada de protección de datos e información adicional en 

https://www.xunta.gal/es/informacion-xeral-proteccion-datos.

Décimo terceiro. Aceptación das bases

A participación nesta convocatoria supón a aceptación expresa das presentes bases 

reguladoras.

Décimo cuarto. Desenvolvemento e execución

A Dirección Xeral de Ordenación e Innovación Educativa ditará, de ser o caso, os 

actos que sexan necesarios para o desenvolvemento e a execución desta resolución.

Décimo quinto. Eficacia

Esta resolución producirá efectos a partir do día seguinte ao da súa publicación no 

portal educativo da Consellería de Educación, Ciencia, Universidades e Formación 

Profesional.

En Santiago de Compostela

A directora xeral de Ordenación e Innovación Educativa

Judith Fernández Novoa

